Legebiltzarreko Erregelamenduko 130. artikuluan ezarritakoa betez, agintzen dut Nafarroako Parlamentuko Aldizkari Ofizialean argitara daitezen Kontu Irekiei buruzko Foru Lege proposamenari aurkezturiko zuzenketak. Proposamen hori 2016ko apirilaren 29ko 59. Nafarroako Parlamentuko Aldizkari Ofizialean argitaratu zen.

Iruñean, 2016ko irailaren 12an

Lehendakaria: Ainhoa Aznárez Igarza

1. zuzenketa

NAFARROAKO ALDERDI SOZIALISTA

parlamentu-taldeak aurkeztua

Tituluaren 1. artikuluko 1. idatz-zatia aldatzeko zuzenketa. Testua honako honekin ordeztea proposatzen dugu:

“Foru lege honen bidez deklaratzen da irekiak eta irisgarriak direla Nafarroako Foru Komunitateko Administrazioaren kontu guztiak, bai eta Gardentasunari eta Gobernu Irekiari buruzko ekainaren 21eko 11/2012 Foru Legearen 2. artikuluaren esparru subjektiboaren barruan sartzen diren erakunde, agentzia eta enteen kontu guztiak eta Nafarroako Parlamentuarenak, Kontuen Ganberarenak, Nafarroako Arartekoarenak eta Nafarroako Unibertsitate Publikoarenak ere”.

Zioak: Gardentasunari eta Gobernu Irekiari buruzko ekainaren 21eko 11/2012 Foru Legearen aplikazio-eremua txikia denez, diru publikoarekin mantentzen diren gainerako erakundeak gehitzen joan behar da.

2. zuzenketa

NAFARROAKO ALDERDI SOZIALISTA

parlamentu-taldeak aurkeztua
Titulu bakarraren 2. artikuluko 3. idatz-zatia aldatzeko zuzenketa. Testua honako honekin ordeztea proposatzen dugu:

“Informazio argitaratua hiruhileko bakoitzaren azken egunean eguneratuko da; hiruhilekotzat joko da urtebetea lautan zatitzea, eta lehenengoa urtarriletik martxora bitartean doana da. Xede diren hiletako hileko saldoak azalduko dira zehatz-mehatz egun horretan”.

Zioak: Testua ez da argia, “aurreko hileko azken eguneko balio-data” adierazteak nahastea ekar baitezake.

3. zuzenketa

NAFARROAKO ALDERDI SOZIALISTA

parlamentu-taldeak aurkeztua
Idatz-zati bat gehitzeko zuzenketa. Titulu bakarraren 2. artikuluan (“Kontu publikoak”) 4. idatz-zatia gehitzen da. Honako hau dio:

“4. Honako datu hauek argitaratu beharko dira mugimendu bakoitzari buruz, mugimendutzat hartuta kontabilitatean identifikatzen dena:

a) Hartzailea. Informazio hori ez da adieraziko, foru lege honen 4. artikuluan xedatutakoaren arabera hori izenik gabe eman behar denean.

b) Mugimendua eragin duen kontzeptua.

c) Mugimenduaren data.

d) Mugimenduaren zenbatekoa.

e) Erakunde eskudunek beren autonomiaren esparruan erregelamendu bidez ezartzen duten beste edozein”.

Zioak: Informazio hori ezinbestekoa da herritarrentzat, foru lege honen bidez aditzera eman nahi diren banku-mugimenduak benetan ezagutarazteko.

4. zuzenketa

NAFARROAKO ALDERDI SOZIALISTA

parlamentu-taldeak aurkeztua
Titulu bakarraren 3. artikulua (“Argitaratze-lekua”) aldatzeko zuzenketa. Testua honako honekin ordeztea proposatzen dugu:

“Foru lege honetan aurreikusitako gardentasun-betekizunei lotutako informazio guztia argitaratuko da Nafarroako Gobernuaren Gardentasun Atarian, Gobernu Irekiaren web orrian, edo etorkizunean hura ordezkatzen duen kasuko orrian, baita Nafarroako Parlamentuaren, Kontuen Ganberaren, Nafarroako Arartekoaren eta Nafarroako Unibertsitate Publikoaren antzeko web orrietan ere, erakunde bakoitzari dagokion informazioa emanda”.

Zioak: Lege proposamen honen 1. artikuluan legearen aplikazio-eremurako erakunde berriak gehitutakoan, espazio digital berri horiek ere gehitu behar dira.

5. zuzenketa

NAFARROAKO ALDERDI SOZIALISTA

parlamentu-taldeak aurkeztua
Artikulu bat gehitzeko zuzenketa. Titulu bakarrean 7. artikulua (“Erreklamazioa”) gehitzen da. Hona hemen haren testua:

“7. artikulua. Erreklamazioa

Nafarroako Gardentasunari eta Gobernu Irekiari buruzko ekainaren 21eko 11/2012 Foru Legearen 70. artikuluan xedatutakoaren arabera, norbaitek uste badu foru legearen aplikaziopean dauden instituzio, erakunde edo entitateetako edozeini egozten ahal zaion egite edo ez-egite batek urratu egin duela kontu irekien arloko informazio publikoa eskuratzeko daukan eskubidea, erreklamazioa aurkezten ahalko du Nafarroako Gardentasunaren Kontseiluan eta, kasua bada, Administrazioarekiko Auzien Jurisdikzioa arautzen duen Legean aurreikusitako administrazioarekiko auzi-errekurtsoa”.

Zioak: Erreklamazioa bada herritarrek administrazioaren jardunean laguntzeko eta parte hartzeko daukaten ahalduntzearen eta segurtasunaren oinarria.

6. zuzenketa

NAFARROAKO ALDERDI SOZIALISTA

parlamentu-taldeak aurkeztua
Artikulu bat gehitzeko zuzenketa. Titulu bakarrean 8. artikulua (“Jarraipena”) gehitzen da. Hona hemen haren testua:

“8. artikulua. Jarraipena

Nafarroako Gardentasunaren Kontseiluak foru lege honetan ezarritako betebeharrak betetzen direla zainduko du, eta idatz-zati berezi bat gehituko du horien betetze-mailari buruz Nafarroako Parlamentuari eta herritarrei aurkeztu beharreko dokumentazioan”.

Zioak: Ezin da ahaztu Nafarroako Gardentasunaren Kontseiluak foru lege honen jarraipenean izan behar duen eginkizuna.

7. zuzenketa

NAFARROAKO ALDERDI SOZIALISTA

parlamentu-taldeak aurkeztua
Artikulu bat gehitzeko zuzenketa. Titulu bakarrean 9. artikulua (“Zehapen araubidea”) gehitzen da. Hona hemen haren testua:

“9. artikulua. Zehapen araubidea

Zehapen araubidea Gardentasunari eta Gobernu Irekiari buruzko ekainaren 21eko 11/2012 Foru Legean edo etorkizunean hura ordezkatzen duen legean ezarritakoa izango da”.

Zioak: Nahiz eta gaur egun zehapen araubiderik ez egon Gardentasunari eta Gobernu Irekiari buruzko ekainaren 21eko 11/2012 Foru Legean, begien bistakoa da hori ahalik eta lasterren gehitu behar dela lege horretan edo beste batean. Bestela, alferrekoa izango da arlo horretan legeak ematea.

